
Соңғы онжылдықта топырақ деградациясының антропогендік әсердегі қауіпті факторы – мұнаймен ластану кең таралып келеді. Мұнай кен орындарының эксплуатациясы, жаңа қорларды игеру жұмыстары ауыл шаруашылық жерлердің мұнай өнімдерімен ластануына әкелді.

Биотехнологияның қарқынды дамуы осы мәселені шешудің жолдарын анықтап берді. Тазартудың перспективті әдісіне фиторемедиация – топырақты өсімдіктермен тазалау жатады. Бұл технология тазалаудың тұрақты үрдісін қамтамасыз етеді, өсімдіктер мен микроорганизмдердің жоғары бейімделу потенциалы мен нақты селбестік қатынасына байланысты көп энергия шығынын қажет етпейді, себебі фотосинтез процесі кезінде қолданылатын күн энергиясымен басқарылады, сонымен қатар экономикалық тиімді және эстетикалық жағынан қызық әдіс болып табылады.
Жұмыстың мақсаты – дақылдардың өсу динамикасын сандық өлшеу арқылы зерттеп, олардың функционалдық топтарын зерттеу және топырақтағы мұнай және мұнай өнімдері мөлшерлерінің азаю әсерін анықтау. 

Бұл жұмыста Ақшабұлақ мұнай-газ конденсат кен орнының мұнайымен ластанған топыраққа бидай тұқымдарының әсері зерттелді. Топырақтың құрамындағы органикалық бөлігін Сокслет аппаратында бензолмен экстракциялау арқылы бөліп алдық. Алынған органикалық бөліктің құрамы ИҚ-спектроскопиялық әдіспен зерттелді. Зерттеу нәтижелері бидай тұқымы өсіп шыққаннан кейін топырақтағы мұнай мөлшерінің азаятындығын көрсетті. 
Мұнаймен ластанған топырақты тазарту мақсатында мұнайға төзімді өсімдіктерді пайдалану мұнай өндіретін, тасымалдайтын және өңдейтін аймақтардағы экологиялық ахуалды жақсартуға мүмкіндік береді.
